
Asila VAHOBOVA,
Qarshi davlat universiteti tadqiqotchisi

“MA’SUMA” ROMANIDA AYOL RUHIYATINING BADIIY TALQINI
Annotatsiya. Ushbu maqolada yozuvchi Isajon Sultonning “Ma’suma” romanidagi ayol personajlar ruhiyati badiiy-estetik mezonlar 

asosida tahlil qilingan. Roman obraz kechinmalari, psixologik holatlar, badiiy psixologizm va psixologik tasvir nuqtayi nazaridan o‘rganildi. 
Tadqiqot davomida ayol ruhiyatini faqat shaxsiy kechinmalar majmuasi sifatida emas, tarixiy-ijtimoiy muhit hamda davr voqealari bilan 
bog‘liq holda talqin etildi. 

Kalit so‘zlar: ayol obrazi, badiiy psixologizm, ichki monolog, psixologik tasvir, detal, ichki kechinma, dinamik portret, ruhiy iztirob. 
Annotation. This article analyzes the psychology of female characters in the novel Ma’suma by the writer Isajon Sulton based on artistic 

and aesthetic criteria. The characters’ experiences and psychological states are studied from the perspective of artistic psychologism and 
psychological portrayal. In the course of the research, the psychology of women is interpreted not only as a set of personal experiences, but 
also in connection with the historical and social environment and the events of the period.

Keywords: female character, artistic psychologism, interior monologue, psychological portrayal, detail, inner experience, dynamic 
portrait, psychological suffering.

Аннотация. В статье анализируется психология женских персонажей в романе писателя Исaжона Султона «Безгрешная» на 
основе художественно-эстетических критериев. Переживания персонажей и психологические состояния изучаются с точки зрения 
художественного психологизма и психологического изображения. В ходе исследования женская психология рассматривается не 
только как совокупность личных переживаний, но и в связи с историко-социальной средой и событиями эпохи

Ключевые слова: женский образ, художественный психологизм, внутренний монолог, психологическое изображение, деталь, 
внутреннее переживание, динамический портрет, душевное страдание.

Istiqlol davri o‘zbek nasrida tarixiy xotira va milliy o‘zlikni 
tiklash, o‘zbekona qadriyat va tamoyillarni aks ettirish, 
jadidchilik harakati, qatag‘on davri hamda inson taqdiri 
masalalarini badiiy talqin etishga xizmat qiluvchi asarlar 
yaratishga alohida e’tibor qaratildi. Ayniqsa, tarixiy shaxslar 
hayoti va faoliyatini xolisona aks ettirish orqali davr, undagi 
ijtimoiy muammolarga yangicha yondashuv yuzaga keldi.

Isajon Sultonning “Ma’suma” romani ham tarixiy va 
biografi k xarakterga ega bo‘lib, yozuvchining tarixiy mavzudagi 
asarlari qatorida o‘ziga xos o‘ringa ega. Ilk bora 2022-yilda 
kitobxonlar hukmiga havola etilgan ushbu romanda XX asr 
boshlaridagi Turkiston ijtimoiy-siyosiy muhiti, jadidchilik 
harakati, qatag‘on siyosati, o‘zbek teatrining shakllanishi 
hamda birinchi o‘zbek akstrisasi Ma’suma Qoriyevaning 
fojiaviy taqdiri qalamga olingan. Asarning markazida 
turuvchi Ma’suma obrazi bilan bir qatorda Qoriyevlar oilasi, 
ma’rifatchilik harakati namoyandalarining faoliyatlari bilan 
ham tanishishimiz mumkin.

Isajon Sulton Ma’suma Qoriyeva shaxsiyatini va 
faoliyatini aks ettirishda tarixiy voqealar hamda faktlar bilan 
cheklanib qolmaydi. Obraz kechinmalari va inson ruhiyatini 
badiiy psixologizm orqali badiiy-estetik ifoda uslidan ham 
foydalanadi. Adabiyotda inson obrazini to‘laqonli yaratishda 
badiiy psixologizm muhim o‘rin tutadi. “Inson o‘ylaydigan 
va his etadigan mavjudot, demakki,ruhiyatida kechayotgan 
jarayonlar tasvirisiz uning obrazi ham noqis bo‘ladi. Aynan 
psixologizm tufayli asarda personaj jonli inson o‘laroq 
harakat qilayotgandek taassurot qoldiradi. Badiiy psixologizm 
deyilganda, personaj ruhiyatining ochib berilishi, xatti-
harakatlari, gap-so‘zlarining psixologik jihatdan asoslanishi 
tushunilib, u mazkur vazifalarni amalga oshirishga xizmat 
qiluvchi qator usul, vositalarni o‘z ichiga oladi [5: 74].

Romanni tahlil qilish davomida Ma’suma obrazining 
ruhiyati shaxsiy muammo va masalalar bilangina bog‘liq holda 
tasvirlanmaganiga guvoh bo‘lamiz. Personajning ichki dunyosi 
u yashayotgan ijtimoiy muhit, jamiyatdagi qolip qarash, 
stereotiplar, ayolning mavqei va o‘rni, san’atga munosabat 
hamda siyosiy tazyiqlar bilan uzviy bog‘langan holda 
ifodalangan. Asar ekspozitsiyasi Eski Jo‘vadagi ko‘klam va 
tabiat tasviri bilan boshlanadi. Yozuvchining o‘ziga xos peyzaj 

yaratish mahorati mavjudki, tabiat tasvirlari qahramonlar ichki 
olami, orzu-istaklari bilan uyg‘unlashib ketadi. 

Ma’suma, Sora egachi, Munis og‘ocha, O‘lmas kelinoyi kabi 
personajlarning ruhiy dunyosi, o‘y-xayollari, ozodlikka bo‘lgan 
intilishlari ham tabiat kabi jonli, umidbaxsh hamda sof holda 
tasvirlanadi. Asar boshlanishidagi qahramonlar o‘rtasidagi 
dialog orqali ham personajlar ruhiyati, xarakteri haqida ham 
xulosaga kelishimiz mumkin. Qo‘shni xotinlar Sora egachi 
va Munis og‘ocha xat-savodsiz ayollar bo‘lib, bu personajlar 
vositasida o‘qimagan xotin-qizlarning umumlashma obrazini 
tasvirlashda mahorat bilan foydalanilgan. Sora egachining 
“Teratr-u nimaga ekan” degan savoli orqali dunyodan 
bexabarligi, ilmsizligi anglashiladi. 

Ma’suma ham xat-savod chiqarmagan bo‘lsa-da, 
ziyrakligi, qiziquvchanligi sababli dunyo yangiliklaridan 
xabardor bo‘lishga, jamiyat tuzumlariga qarshi o‘laroq 
erkin bo‘lishga intiladi. Ma’sumaning asarning boshqa 
personajlari bilan suhbatlari orqali uning xarakteri, 
shaxsiyatini tasvirlash bilan birgalikda ijtimoiy pozitsiyasi, 
dunyoqarashi va fi krlashi haqida ham taassurot uyg‘onadi. 
Jumladan, Ma’sumaning Oltoy bilan bo‘lgan suhbatlari 
uning ma’naviy qiyofasini, jamiyatda bo‘layotgan 
voqealarga munosabatini izohlashga ham yordam bergan. 
Keyinchalik xuddi shu dialoglar uning fi kriy kamolotiga, 
dunyoqarashining kengayishiga ham sabab bo‘ladi.

15 yoshida Eski Jo‘vadagi bozor tomoshasida “Layli va 
Majnun” spektaklini tomosha qilgan qiz asarning sehriga 
maftun bo‘ladi, spektakldagi monologlarni yodlab, sahnada 
rol o‘ynagandek takrorlaydi.   Ma’sumaning  bir tomondan 
san’atga, ijodga bo‘lgan intilishi, ikkinchi tomondan siyosiy 
bosimlarga qarshi kurashi uning ruhiyatini kechinmalarga 
bog‘liq holda shakllantirishga xizmat qilgan. Bu ikki 
qarama-qarshi omillar obraz ruhiyatining badiiy takomilini 
ta’minlaydi. Shu boisdan, obraz oddiy maishiy muammolar 
qurshovida akslantirilgan personaj darajasidan ko‘tarilib, 
davrning ma’naviy-ruhiy qiyofasini o‘zida mujassamlashtirgan 
timsolga aylanadi. Ma’sumaning ilk bora sahnada rol o‘ynashi 
davomidagi psixologik holati orqali yozuvchi uning san’atga 
bo‘lgan muhabbati va fi doyiligini ko‘rsatishga harakat qiladi. 
G‘ulom Zafariyning “Halima” spektaklida Halima rolini sahnada 

gavdalantirgan Ma’suma qahramonning dard-u iztiroblarini 
xuddi o‘z qayg‘usidek qabul qiladi. Tomosha tugagan bo‘lishiga 
qaramay Ma’suma hali ham rol ta’siridan chiqa olmaydi. Bu 
orqali yozuvchi akstrisaning ijodiy mahoratiga va iste’dodiga 
ishora qiladi. 

Shuningdek, adib qahramon holati, sahnaning ahamiyatini 
tasvirlash uchun kapalak detalidan ham foydalanadi. 
Spektaklda Halimaning monologini kuylayotgan  Ma’sumaning 
libosiga oppoq kapalak kelib qo‘nadi. Bu orqali yozuvchi yosh 
aktrisa va teatr jamoasi, ularga ko‘maklashayotgan bir guruh 
ziyolilar faoliyatining tutgan yo‘llari hamda maqsadlariga 
ishora qiladi.

Roman sujeti davomida yozuvchi Ma’suma ruhiyatini ochib 
berishda psixologik tasvir va uning bir necha unsurlardan 
foydalangan. Psixologik tasvirda qahramon ruhiyati xatti-
harakatlar, gap-so‘zlar, yuz ifodalari orqali ochib beriladi. 
Muallif xarakteristikasi, badiiy psixologizm bilan bir qatorda 
portetr ham bu o‘rinda faol qo‘llaniladi. Asarda dinamik 
portretdan foydalanilgan bo‘lib yozuvchi voqealar davomida 
personajlar portetini tasvirlash o‘rniga asar davomida ularning 
butun qiyofasini o‘quvchi ko‘z o‘ngida namoyon etadi. Bu esa 
sujet chizig‘ida psixologik tasvirning o‘rnini yaqqol ifodalashga 
xizmat qiladi.

Adabiyotda qahramonlar ruhiyati badiiy psixologizm 
vositasida bevosita yoki bilvosita ochib beriladi. Ma’suma 
romanida obrazlar ruhiy dunyosini tasvirlashda ularning 
boshdan kechirgan voqealari hamda ularning ichki ta’siri 
muhim ahamiyat kasb etadi. Ma’suma hayotidagi eng katta 
ruhiy zarba va sinovlarga oilasi, yaqinlari boshiga tushgan 
musibat sabab duch keladi.

 Qoriyevlar oilasining qatag‘on siyosati sababli ta’qib 
etilishi va qamoqqa olinishi qahramon hayotidagi keskin 
burilishlardan biridir. Romanda ushbu voqealar, qahramonning 
bu jarayondagi munosabatini ifodalash uchun yozuvchi 
asosan, ichki monolog hamda ong oqimidan foydalanadi. 
Qaynotasi, turmush o‘rtog‘i va qayniukasi Oltoyning birin-ketin 
nohaq qamoqqa olinishi Ma’suma va farzandlarining taqdiriga 
sezilarli ta’sir o‘tkazadi. Ma’suma tuhmat va adolatsizliklarga 
qarshi kuchli bo‘lishga harakat qilsada, teatrda ham nohaqlikka 
uchrashi, sevimli kasbidan uzoqlashtirilib, sahnada rol ijro 
etishga ruxsat berilmagani uni ruhiy sinishiga, umidsizlikka 
tushishiga sabab bo‘ladi. 

San’atkor sifatida uning qadrsizlanishi, ijodiy faoliyatdan 
chetlatilishi uning fojiasiga aylanadi. Teatrdagi yaqin do‘stlari, 
hatto Og‘aning ham unga sovuq muomalada bo‘lishi ayolni 
taajjubga soladi. Bu o‘rinda yozuvchi Cho‘lponing quyidagi 
misralarini keltirish orqali ham qahramon ruhiy holatini 
ifodalashga, ham minglab chorazsiz insonlar, o‘zbek xalqning 
o‘sha davrdagi ahvolini yoritishga harakat qilgan:

“Kulgan boshqalardir, yig‘lag‘an menman,
O‘ynag‘an boshqalar, ingrag‘an menman,
Erk ertaklarini eshitgan boshqa,
Qullik qo‘shig‘ini tinglag‘on menman” [3: 64].

Cho‘lpon she’riyatida ichki lirizm, qalb tug‘yonlari  kuchli 
bo‘lib, shoir misralari Ma’sumaning psixologik tasviri bilan 
o‘zaro uyg‘unlik kasb etadi. Qanoti bog‘langan, erksiz qushga 
o‘xshagan qahramon bu tuzumdan, mafkuradan, yolg‘onlardan, 
uni to‘sib turuvchi “qalin devorlar”dan ozod bo‘lishni istaydi. 

Qatag‘on siyoati voqealari bilan bir qatorda yana bir voqea 
– Ikkinchi jahon urushining boshlanishi Ma’suma hayotida 
ham tub burilish yasadi. Ikki farzandi ham o‘z nomini oqlash 
maqsadida ko‘ngilli ravishda urushga otlanishadi. Turmush 
o‘rtog‘ining qaytib kelishini kutib yashayotgan ayolning bir 
dardiga ming dard, bir sog‘inchiga yuz sog‘inch qo‘shiladi. 

Urush yillari teatr truppasi uchun ham og‘ir kechadi. 
Teatrda hali ham rol ijro etishga ruxsat berilmagan bo‘lsa-
da, Ma’suma teatrdagi xo‘jalik ishlariga yordamlashadi. 
Dehqonchilik qilish, chorva mollariga qarash orqali 
teatrdagilarga moddiy ko‘maklashishga bu orqali esa o‘z 
dardini oz bolsa-da yengishga, yolg‘izligini unutishga harakat 
qiladi. Ham jismoniy, ham ruhiy bosim, og‘riqlar ayolga o‘z 
ta’sirini o‘tkazmay qo‘ymaydi. Endigina 43 yoshga kirgan 
ayolning sochlariga oq tushgan, yuzlarida chuqur ajinlar, 
ozib-to‘zib qolgan ahvolda edi.  

Roman poetikasida Ma’suma faqatgina jonkuyar san’atkor, 
sadoqatli rafi qa bo‘libgina qolmay, ona sifatidagi qiyofasi 
ham alohida ahamiyat kasb etadi. Ayol ruhiyatining eng 
chuqur qatlamlaridan biri uning farzandlari bilan bog‘liq 
kechinmalarida namoyon bo‘ladi. Urush tugagan bo‘lsa ham 
Ma’sumaning o‘g‘illari qaytib kelishmaydi.Farzandlaridan 
xat-xabar ololmagan ayol ularni qidirib Moskvaga yo‘l oladi. 
Bolalarining tirik ekanligiga ishonadi, ammo ikki o‘g‘lining 
ham urushda halok bo‘lganini eshitish ona uchun og‘ir 
bo‘ladi. Roman so‘nggidagi ona iztirobi, farzand dog‘i va 
ayriliq azobidan qiynalgan inson tasvirini Ma’sumaning ichki 
monologi,ong oqimidagi voqealar orqali ifodalash asarning 
badiiy-estetik salmog‘ini oshirishga xizmat qilgan.

Romanda psixologik tasvir qahramon xarakterini to‘laqonli 
ochib berish, tarixiy voqealarni jonli tasvirlash, muallifning 
tarixiy-estetik konsepsiyasini ochib berish kabi asosiy badiiy-
estetik vazifalarni bajargan. Ma’sumaning ruhiy kechinmalari 
uning hayotiy vaziyatlari, xatti-harakatlari, ijtimoiy muhit 
bilan birgalikda ochib beriladi. Bu esa obrazning faqatgina 
bir ayol emas, erk, ozodlik uchun kurashgan ayollarning 
umumlashma obrazi darajasiga ko‘taradi. Isajon Sultoning 
badiiy mahorati shunda namoyon bo‘ladiki, tarixiy-biografi k 
voqealarni ayol qismati va qalbi vositasida ko‘rsatish orqali 
badiiy psixologizmning yorqin namunasini yarata oladi.

